
乞宮觀表一

作者：王安石　北宋

本作品收錄於《臨川文鈔/03卷》

臣某言：疏榮特異，敢忘圖報之忠；陳力弗能，當布可辭之義。（中謝。）伏念臣晚陪

興運，久汙近司，戇愚弗逮於清光，衰疾更成於瘝曠。苟免大訶之責，乃叨異數之加，

授以戎旃，班之宰席。松楸舊國，實使鎮臨；蒲柳殘年，足為榮耀。顧在宣化承流之地，

方當循名責實之時，疲曳難支，顛隮可畏。仰祈睿眷，俯徇愚衷，並解將相之官，外除

宮觀之任，托依田里，瞻守丘墳。倘憑休養之私，終獲夷瘳之福，敢忘策勵，復誓糜捐。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 1 / 1


